MINUTI 


KAMRA TAD-DEPUTATI


IT-TNAX-IL PARLAMENT


GRUPP PARLAMENTARI DWAR IL-KAPITALI EWROPEA TAL-KULTURA 


LAQGĦA NRU. 3


It-Tlieta, 18 ta’ Frar 2014  


Il-Grupp Parlamentari dwar il-Kapitali Ewropea tal-Kultura iltaqa' fil-Palazz, il-Belt Valletta,  fis-7.00 p.m.

L-Onor. Deo Debattista, President tal-Grupp, ippreseda.


PREŻENTI: L-Onor. Chris Agius (sostitut tal-Onor. Luciano Busuttil), l-Onor. David Agius (sostitut tal-Onor. Francis Zammit Dimech) u l-Onor. Mario de Marco.

SKUŻAT: L-Onor. Luciano Busuttil kien fuq xogħol parlamentari ieħor.

TALBA

L-Iskrivan tal-Grupp qal it-talba.

MINUTI

Il-Minuti tal-laqgħa Nru. 2  li saret fil-21 ta’ Jannar 2014 kienu konfermati.


LAQGĦA MAL-ONOR. JOSÈ HERRERA, SEGRETARJU PARLAMENTARI GĦALL-KULTURA U GVERN LOKALI, U MAS-SUR JASON MICALLEF, CHAIRMAN TAL-FONDAZZJONI VALLETTA 2018, DWAR IL-PROĠETT: IL-BELT VALLETTA KAPITALI EWROPEA TAL-KULTURA 2018 (V18) - KONTINWAZZJONI

Fid-diskussjoni ħadu sehem ukoll l-Onor. Josè Herrera, Segretarju Parlamentari għall-Kultura u Gvern Lokali, is-Sur Jason Micallef, Chairman tal-Fondazzjoni Valletta 2018, u s-Sur Karsten Xuereb, project co-ordinator.

Fost il-punti mqajma mill-Onor. Mario de Marco kien hemm dawn li ġejjin:-

i. peress li l-kuntratti tal-artistic director u tal-assistant programme directors skadew u ma kienux imġedda fil-bidu tal-2014, dawn il-postijiet kienu vakanti u allura staqsa meta u għaliex dawn kienu terminati u jekk kienx hemm il-ħsieb li jsiru ħatriet f’dawn il-postijiet u meta;

ii. fil-bid book, li permezz tiegħu Malta rebħet id-dritt li l-Belt Valletta tkun il-Belt Kapitali Ewropea tal-Kultura fl-2018, diġà kien hemm x’għandu jsir u strateġija ta’ kif dan għandu jsir;

iii. innota li l-amministrazzjomni preżenti żammet lill-Perit David Felice, iċ-chairperson ta’ qabel tal-Fondazzjoni V.18, u lil Dr Karsten Xuereb, ko-ordinatur tal-proġett, u li minkejja kollox Malta kienet irnexxielha tirbaħ dan id-dritt bil-ħidma tat-team li kien hemm;

iv. l-iskop prinċipali ta’ dan l-avveniment ma kienx li jagħmel attivitajiet ta’ rutina jew ta’ darba imma billi jsir investiment biex tiġi riġenerata l-Belt bil-konsegwenza li jitħalla legat f’dawk li huma faċilitajiet u parteċipazzjoni f’attivitajiet kulturali;

v. Malta kellha waħda mill-iżgħar rati ta’ parteċipazzjoni fil-kamp kulturali u allura staqsa x’kien qed isir f’dan ir-rigward; u

vi. staqsa jekk kenitx għadha prijorità li l-Mediterranean Conference Centre jinbidel f’Performing Arts Theatre peress li fil-laqgħa preċedenti dan il-proġett ma ssemmiex mis-Segretarju Parlamentari għall-Kultura u Gvern Lokali.

Is-Segretarju Parlamentari għall-Kultura u Gvern Lokali stqarr, fost affarijiet oħra, li:- 

1. il-gvern kien se jibqa’ fidil lejn dak li kien hemm fil-bid book però dak ma kienx ifisser li kull ma kien hemm fih kellu jitwettaq għax wieħed kien għad irid ifassal l-istrateġiji u jara kif se jiġi l-finanzjament, pereżempju, minn fondi pubbliċi, special purpose vehicle, ERDF u public-private partnerships;

2. għalkemm il-kuntratti tal-assitant programme directors ma ġġeddewx, uħud minnhom kienu qegħdin jiġu ngaġġati ‘ad hoc’ fuq proġetti speċifiċi filwaqt li kien hemm qbil li kellu jkun hemm aritistic director u li deċiżjoni fuq kif u meta kellu jiġi appuntat kellha tittieħed mill-bord tad-diretturi fil-laqgħat li jmiss;

3. dan il-proġett kien se jħalli legat speċjalment permezz tal-proġetti kapitali li kienu se jsiru u fir-riġenerazzjoni tal-Belt;

4. rigward il-proġett sabiex il-Mediterranean Conference Centre jinbidel f’Performing Arts Theatre, l-istudju li kien sar minn Mcintosh kien jindika spiża kbira wisq imma peress li dan it-tip ta’ teatru għadu meqjus prijorità kienu qegħdin jiġu kkonsidrati possibilitajiet oħra;

5. fid-19 ta’ Frar 2014 kienet se ssir konferenza stampa sabiex jingħataw dettalji dwar il-proġetti li se jsiru u dwar  il-finanzjament meħtieġ; u

6. l-amministrazzjoni preżenti żammet l-elementi pożittivi li kien hemm, fosthom lill-Perit David Felice u Dr Karsten Xuereb, però kien inħass in-nuqqas ta’ struttura adekwata u ta’ strateġija u kien għalhekk li nħasset il-ħtieġa ta’ bidla f’dan ir-rigward u, f’dak l-istadju, qara u ppreżenta lill-Grupp ir-rapport imħejji mis-Sur Wayne Marshall dwar il-ħidma tiegħu ta’ artistic director mal-Fondazzjoni V.18 u dan biex juri l-istat li kienet tinsab fih it-tmexxija ta’ dan il-proġett.

Dok. 2	Rapport inħejji mis-Sur Wayne Marshall dwar il-ħidma tiegħu ta’ artistic director mal-Fondazzjoni V.18.

B’risposta għal uħud mir-rimarki li għamlu il-President tal-Grupp, l-Onor. Deo Debattista, u l-Onor. Mario de Marco, is-Sur Jason Micallef wieġeb li:

a. d-diċiżjoni li ma jiġġeddux il-kuntratti tal-artistic director u tal-assistant progremme directors kienet ittieħdet għal ħabta ta’ Ottubru 2013 minħabba li l-istruttura ma kienetx qegħda taħdem tajjeb u f’dan il-kuntest għamel referenza għar-rapport tas-Sur Wayne Marshall;

b. l-ingaġġ ta’ artistic director kienet tinsab fuq l-aġenda tal-fondazzjoni;

c. matul l-2013 ittieħdu diversi inizjattivi ta’ fejda, fosthom, ‘Story Ways’ fil-qasam tal-films, il-proġettt ‘Cultural Mapping’ biex isir direttorju tal-infrastruttura kulturali f’Malta u Għawdex kif ukoll żdied l-istaff u tjiebu l-uffiċini tal-fondazzjoni;

d. matul l-2013 ipparteċipaw madwar 14,000 ruħ fl-attivitajiet tal-fondazzjoni u l-element edukattiv kien qed jittieħed bis-serjetà bl-involviment dirett tal-Università u tal-MCAST; u

e. il-faċilitajiet u l-avvenimenti se jkunu aċċessibbli għall-persuni b’diżabilità, inklużi dawk neqsin mid-dawl u s-smigħ, u għal dan il-għan kienu qegħdin isiru konsultazzjonijiet mal-Kummissjoni Nazzjonali għal Persuni b’Diżabilità.



Fit-8.10 p.m. il-Grupp aġġorna għat-Tlieta 18 ta’ Marzu 2014 bl-istess aġenda.

